TASTAMENAT
Anno Domini 2009.

Škužajte dragi moi Molaćane ca san zakasnu,

bi san va zmorcu di san brava ........ premaknu,

pa da ću barzo doma, bi san već ustinu,
ka san kolo kampanela

trefi Dražicu i ....................... Batinu.

Pa mi govori i poteže za rukav Dražica Bobuk,

Hod u mene na viceru,

Iman za te ...... binzeru i jedun ............. klebuk.

A Batina za kolet tira, i govori:

- Nažga san od lozja ..... šibe,

   Hod u mene na pecene ribe.
I morin van reći da san se na jedvite jade zdotle zmuza, 

a kako san zna da me cela župa ceka,
lešto san tekućimin vamo ..... doteka.
DRAGI MOI MOLAĆANE, ZNANI I NEZNANI,

Vidin da ste se kako i svako godišće, pokupili ovdekaj velin lumerun, kurijožasti ca ću van zakantati, ca ću komu ostaviti, a još i više za alamaka se naždriti i nalokati.

DRAGI MOI ŽUPLJANE,
Da daržava gre torzijo, ovdekaj našoj župi se to ne ćuti.

Popazte najparvo caj bilo na silvestrovo.

Dva dni sej frajalo, nažiralo prajcevinon i tukamin.

A o slatkomu da i ne govorin – dobotu su se od vele šuperbije pocali i z fritamin bateljati.

Tote je od svukud bilo svita; osin nas Molaćanov, celjad z talaferme, unda jedun Barguljac z gospojon, kij na jedvite jade zmoli da ga vazmemo, a bilo je tote i fureštov.
Ta fešta je toliko ćepala maha, da ćemo vo godišće biljeti moći prodavati za veli šoldi, a mesto će se tukati kaparati najmanje dva miseca naprid.

Takove fraje ni bilo od grada do Rike !!
A da nan je Bog da i blagodat, vidi se po tomu ca su se, posli toliko, pocala i dica rajati.

Pa najparvo zaplešćimo našemu najmlajemu pradidu i najmlajoj pranani, dicnomu Ticuliću i Vazmenki !!!!!

A je li znate da su njemu još uvik žmorfije va mulji – pa akoj to tako, neka se šuva na prananu.

A didov našemu selu da i ne govorin.

Dobotu svi, osim vave dvi japaršnje kuće – Matešine i Gegine.
Kako svi znamo, jenaru sej rodi Šarin i Bašin vnuk.

Jedun kvarat Barguljac a tri kvarti Molaćanin.

Za pravo reći ima i jedun dec karvi ziz talaferme.

To je ol rajt, jedino san kurijožast va ku racu će se taj mali varći?

Će li z Šarinin didu na sklatare, oli z Bašinin ovcun.

In tanto, naši didi šuperbo po selu lemurćaju, dobotu z nogamin tucu guzice, ..... jedino su nan Matan i Kapitun Simović malo prekljucili; a ja dubitun daj to zato ca će in se ime zmejaviti.

Ne znun je li znate da su se Bubiju Mihoviljevomu skotila dva carna juncića – ki djava je nate ovce skaka?

More biti da ni svo zlo za zlo – pa mu preporucan da ih ostavi za racu – a da se mene pita, ja bi ih prezva jenoga BARAK, a drugoga OBAMA.

Jedino nas je vo godišće tradi štajun od uligan.

Navigalo sej od donjega mora: Tramerke i Lagnjov, pa sve do južnje punte Tuna, potrošilo sej barilo i barilo petrolja.

I ka se vazme kope-špade, više je na rivici na pljusku ćepa Papagalo Sibenjanin, nog svi naši ulinaši zajeno.

Mi Molaćane imamo fine njozdare, volimo pojisti i popiti sve caj domaće: domaći sir, domaće ulje, domaći junci, domaći kumpir, sve domaće z varta; pa zamislite caj un farricer Dujmov jedunput reka „Unda ću ja tovernu doruncati siga vode z moje gusterne i ciniti ............. DOMAĆI LED !“

I da znate daj un serio misli.

Komu bi to palo napamet?

Morin van reći dragi moi Molaćane – da san i ja vo godišće dobro pasiva, pogotovo burnjin kraju u dva brata Rokova i Magaša, ki škundun meću mriže veloga oka, pa tamo nima male ribice.

Dofin san doćuha, da ćeju va socij, i od vele ingordicije za ca više ćepati, pocati frunžatati, pa in zato ostavljin dvi lancane, jerbo ca oni više zagrabu, više će i meni biti.

Vo godišće su, kako i sami znate, masline kako-tako obrodile.

Ali tuka reći i ovo: nikimin KAKO – a nikimin TAKO !

A davale su kako komu.

Pa su tako starijem bratu Cikinomu za kvinta i po dale jedva jenu gamelicu ulja,  ali zato Kili na isto toliko – dobotu dvajset i pet litar !!!

A i Roli su vo godišće masline dobrrrrro obrodile – i ka su pocale šarati, lešto je intra na Molat, arma karijolu, grablje i vriće, i ša to pobrati.

Morete zamisliti kako sej inkanta kaj doša na particelu

I oserva da na stablih nima njanke jene masline – a bilo je viti da su tote bile škare va manovri.

Ala ..... da su to bili armelini, lantiske, fafarikule oli murve; NOG KARŠĆANINU MASLINE POBRATI !!!

E moj Rola, nima ti druge, nog od dešperacije ćepati se žmulića i zapivati.

„Maslina je neobrana,

IMA !! koga da ju bere,

Gladnoga li moga ..... ŠKOLJA,

Pa sad moj Rola – kumpiri ZGOLJA“

Pasano smo godišće svaki uboga dun pazili na Pariđija krepalinu kako inpijantiva onu lušu mociru saz bure vartla, odmah do tarzna.

I kaj to fini, dubitali smo da će alaj te mocire resti ruže i fijori; a ka tamo broska i kumpiri – a da bude još i gore – Fausta uza tog šuši mudunte – moga bi od njih
i jidro skrijiti.................

A ti se Zapunteka ne smij !!! – jerbo se od tvojih mudanat more skrojiti i jidro i flok !!!

Pariđiju ostavljin sime od garofula, kako bi nan tarzno parilo kako đardin, a Fausti tiramolo, pa neka svoju intimu šuši va konobi.

Je li znate, kad braća Bužina i mali in Kokolo Marcev parićivaju buskati, zac je vavik starji brat Bužin na argoli ??

Ne tuka biti mašo furbast za domisliti se , da kad va druga dvojica guvernaju, daj kaić „pju de siguro“ na škraci – jerbo oni vavik spu; spu doma, spu toverni, spu na seji, a spu dofin i na argoli !!

Zamislite!  Vu zimu je to sveto trojstvo – samo ne sveto, za ne baš mali šoldi, dofin prodavali maštori za girice, pa ka su kapaci tako zafrigati karšćanina, lavko da su i pizi za boluncu malo zlimali.

Za maritimu in ostavljin jedun žveljarin jake korde, a za peškariju dva piza, ka mij ostavila pokojna Šarinka.

Kako svi znamo, najbolji peškador jazih je (da se Batina i Dujam ne ofendu) – najmlaji sin pokojnoga sira Dujmovoga – Farić !!

I ne samo daj najbolji, nog jedino un toverni rece šćeto i neto kolokoj zagrabi.

Posli jene bire – JENO KILO; posli dvi bire  - DVA KILA, ali posli tri bire – ŠEST KILI !!!

Da se pitan, koliko bi tote kašet bilo da popije malo depiju?

Me par daj ovav puuuno gori od mlajega Batinjevoga. Ostavljin mu jenu karijolu da mu ruke i noge ne patu.

A sad o škveru.
Tamo to gre kako po loju.

Svi svakomu pomoru natezati kaići, moreš od koga oćeš zajati bušticu kopera, šaku zinganih brukav, i sve ca triba za maritimu.

Znaj to dobro Zivko Marcev, nareceni Života, paj naumi ala maka preminiti na onoj svojoj kopanici dva frola madira, a za kalafata je vaze vlaha Poljaciću zeta. A vlah kako vlah, ni z onoga zasutoga kaića dugani zguli dva bišava madira, i lešto, da vav ne vidi, zabrukva ih va njigov kaić.

Pa sad neznun caj gore – je li ka su tav kaić pojidale gujbe, oli sad biša?

Njemu ne ostavljin nišće.

A druga sej dogodila, komu bi drugomu nog kapitunu Simoviću.

Un je, kako i svi drugi, natega kaić. Z levon ga dviga na coketi, i prija nog ca gaj inkunja z kavaletimin, ni tav guc popuznu i plesnu na cimenat i dobro se stresa.

Ma je li se to kad komu dogodilo.

I baš njemu !?

Njemu ostavljin live, nebili tav kaić drugi put sta dreto.

Šimeri Cikinomu, naresenomu Pogoreliću, ki se staje ne prija deset uri, a sestra mu Dora navrime servi kafu i baškoti, ostavljin jedun babaricić – da se ne skapa.

Je li znate kakao Lucini poznati kaić Mimija Španjevoga?

To van je un vas maćun i ziserin od govan od kaleba!!

Ljudi Božji, većega cuda za života nisan vidi; jeli Mimi parti iz Lucine, odmah mu se linjćernjaku na provu paržinta jedun Martin oliti kaleb – i ne mice se zdotle dok Mimi ne salpa mriže.

Ta dijavlja beštija dofin zavraća vratuni gviri jeli se mrižah ca beli.

Pa se tako njih dvojica, nasrid sinjega mora parangunaju, koga će ka ribica dopasti.

„Ovu bi ti, jeli, e nećeš“ – govori Mimi.

A kaleb: Gagaga gagaga.

„Ala neka ti bude, ali sutra nećeš“ 

I tako svaki Božji dun.

Ostavljin mu jenu varšu, pa neka z šparićimin naida tu zaglajenu beštiju.

DRAGI MOI MOLAĆANE,

znun da niste svi kuntinti da vas nisan svih obamisli;

Puno sej od vas ziralo, ali mij karitad vo godišće malo škarša.

I na kraju, dragi Molaćane, svimin ki su mi utvorili vrata – ostavljin Blagoslov Božji – a onimin ki su mi kako Belzebub, zakracunali vrata – ostavljin prokljetstvo do devetoga kolena. Amen.

